
Annotatsiya. Ushbu maqolada pul mablag‘lari va ularning ekvivalentlarini tan olish hamda ta’riflashni xalqaro standartlar 
talablariga muvofiqlashtirish bilan bog‘liq dolzarb muammolar tahlil qilingan. Shuningdek, pul mablag‘lariga oid mualliflik 
ta’rifi ishlab chiqilgan. Xorijiy tajribalar asosida pul mablag‘lari va pul ekvivalentlari tarkibini takomillashtirish bo‘yicha 
takliflar ishlab chiqilib, pul mablag‘lari hisobini yuritishni takomillashtirishning ustuvor yo‘nalishlari yoritilgan.

Kalit soʻzlar: pul mablag‘lari, pul ekvivalentlari, operatsion faoliyat, investitsiyaviy faoliyat, moliyaviy faoliyat, kichik kassa.
Abstract. This article examines current issues related to the recognition and definition of cash and cash equivalents in 
accordance with international standards. An author’s definition of cash has been developed. Based on foreign experience, 
proposals for improving the composition of cash and cash equivalents have been formulated, and the main directions for 
improving cash accounting practices at the present stage have been identified.

Key words: cash, cash equivalents, operating activities, investing activities, financing activities, petty cash.
Аннотация. В данной статье рассмотрены актуальные проблемы признания и определения денежных средств и их 
эквивалентов в соответствии с требованиями международных стандартов. Разработано авторское определение 
денежных средств. На основе зарубежного опыта предложены рекомендации по совершенствованию состава 
денежных средств и их эквивалентов, а также определены приоритетные направления совершенствования учета 
денежных средств на современном этапе.

Ключевые слова: денежные средства, эквиваленты денежных средств, операционная деятельность, 
инвестиционная деятельность, финансовая деятельность, малая касса.

K I R I S H
Pul mablag‘lari buxgalteriya hisobining muhim obyektlaridan biri hisoblanadi. Mazkur obyektni tavsiflash, 

uning o‘ziga xos xususiyatlarini ochib berish, tarkibini shakllantirish hamda xalqaro standartlar talablariga 
muvofiqlashtirish muhim ilmiy va amaliy ahamiyat kasb etadi.

Bugungi kunda pul mablag‘lari hisobini takomillashtirish jarayonida uning ilmiy asoslangan ta’rifini ishlab 
chiqish, xalqaro standartlarga mos tasnifini shakllantirish, kassa faoliyati va ichki nazorat tizimini samarali tashkil 
etish, kichik kassa tushunchasi hamda undan foydalanish amaliyotini joriy qilish, bank depozit schotlaridagi 
pul mablag‘lari hisobini xalqaro standartlar asosida yuritish, shuningdek, pul oqimlari to‘g‘risidagi hisobotni 
tuzishda ilg‘or xorijiy tajribalardan foydalanish dolzarb masalalardan biri hisoblanadi.

 
M A V Z U G A  O I D  A D A B I Y O T L A R  S H A R H I

Pul mablag‘lariga berilgan ta’riflarni o‘rganish ularning iqtisodiy mohiyatini yanada chuqurroq anglash 
imkonini beradi. Jumladan, N.A. Galeeva pul mablag‘larini tashkilotning moliyaviy resurslari sifatida tavsiflab, 
ularni har qanday darajadagi va turdagi majburiyatlarning bajarilishini ta’minlovchi eng yuqori likvidli aktiv deb 
hisoblaydi1. Muallifning ta’kidlashicha, pul mablag‘larining yetarli darajada mavjudligi korxonalarning kreditorlik 
qarzlarini o‘z vaqtida so‘ndirish imkonini beradi.

1	 Н.А.Галеева Совершенствование бухгалтерского учета денежных средств на предприятии ОАО «Уссурийсикий». // 
Ж.Бухгалтерский, управленческий учет и аудит» https://cyberleninka.ru/article/n/sovershenstvovanie-buhgalterskogo-ucheta-
dvizheniya-denezhnyh-sredstv-na-predpriyatii-oao-molochnyy-zavod-ussuriyskiy/viewer.

Ye.Yu. Omelchinki va boshqa tadqiqotchilar “pul mablag‘lari” tushunchasi faqat naqd pullarni emas, balki 
qimmatli qog‘ozlar, moliyaviy aktivlar hamda pul majburiyatlarini ham qamrab olishini ta’kidlaydilar. Ularning 
fikricha, mablag‘ning o‘zi kapital sifatida talqin qilinadi va buxgalteriya balansida “Pul mablag‘lari va ularning 
ekvivalentlari” moddasi tarkibida, ya’ni aylanma mablag‘lar tarkibida aks ettiriladi2.

O.A. Volikov va N.Yu. Pomitkina tashkilotning pul mablag‘larini korxona kassasidagi naqd pullar, 
bankdagi shaxsiy schotlardagi mablag‘lar, shuningdek, naqdsiz shakldagi qimmatli qog‘ozlar yig‘indisi sifatida 
tavsiflaydilar3.

T.N. Kokina esa zamonaviy sharoitda pul mablag‘lari tarkibiga korxonaning o‘z mablag‘lari bilan bir qatorda 
yo‘ldagi pul mablag‘lari, pul kapitali, turli xil pul ekvivalentlari hamda ayrim qisqa muddatli investitsiyalar ham 
kirishini qayd etadi. Shuningdek, muallif monetar aktivlar tarkibiga budjet va budjetdan tashqari fondlar bilan 
hisob-kitoblarga oid qisqa muddatli moliyaviy qo‘yilmalarni ham kiritadi4.

Tadqiqotchi B. Boronov esa moliyaviy aktivlarning tarkibiy qismlarini xalqaro standartlar talablari asosida 
tizimli ravishda tasniflab, ularning o‘zaro bog‘liqligini alohida rasm orqali ifodalagan (1-rasm).  

1-rasm. Moliyaviy aktivlarning tarkibi5

Ushbu rasmda aks ettirilgan ma’lumotlardan ko‘rinib turibdiki, pul mablag‘lari moliyaviy aktivlarning eng 
muhim va asosiy tarkibiy elementi hisoblanadi. Ular korxona faoliyatining uzluksizligini ta’minlash, hisob-
kitoblarni o‘z vaqtida amalga oshirish hamda moliyaviy barqarorlikni mustahkamlashda muhim ahamiyat kasb 
etadi. 

T A D Q I Q O T  M E T O D O L O G I YA S I
Ushbu tadqiqotda xalqaro tajribalar asosida kichik kassa (petty cash) amaliyotini joriy etish masalalarini 

o‘rganishda tizimli va qiyosiy yondashuvlardan foydalanildi. Tadqiqot jarayonida tahlil va sintez usullari orqali 
rivojlangan mamlakatlarda kichik kassa amaliyotini tashkil etish mexanizmlari hamda ularning buxgalteriya 
hisobida aks ettirilish tartibi o‘rganildi.

Shuningdek, qiyosiy tahlil usuli yordamida xalqaro amaliyot bilan milliy buxgalteriya hisobi tizimida kichik 
kassani yuritish tartiblari o‘rtasidagi farqlar aniqlanib, ularni takomillashtirishga doir ilmiy xulosalar shakllantirildi.

T A H L I L  V A  N A T I J A L A R
Joriy aktivlar tarkibida muhim moddalardan biri pul mablag‘lari hisoblanadi. Xalqaro standartlarda joriy 

aktivlarning uchta turi ko‘rsatilgan. Birinchisiga biznes subyektining normal operatsion sikli davomida olingan 

2	 Е.Ю.Омельчинко, Н.А, Борисова. Современный учет денежных средств и контроль их движения //Журнал экономических 
исследований том 3 № 4 , 2017 .

3	 О.А.Воливок, Н.Ю.Помыткина. Организация бухгалтерского учета денежных средств в бюджетных учреждениях //Karelian 
Scientific Journal. 2020 Т.9 №1 (30) https://cyberleninka.ru/article/n/organizatsiya-buhgalterskogo-ucheta-denezhnyh-sredstv-v-
byudzhetnyh-uchrezhdeniyah/viewer.

4	 Т.Н.Кокина. Учет денежных средств и анализ их использования в коммерческих организациях. Автореферат на соиск. уч 
степени к.э.н. . Москва-2009, 9-б. https://core.ac.uk/download/pdf/197386665.pdf.

5	 B.Boronov. Korxonalar moliyaviy aktivlari hisobini takomillashtirish. PhD ilmiy unvonini olish uchun yozilgan dissertatsiya. Toshkent 
2020-y. 42-b. 

va iste’mol qilingan aylanma kapitalning bir qismi kiritiladi. Ikkinchisiga operatsion aktiv hisoblanmaydigan, balki 
savdo va investitsion maqsadlarda qo‘llanilib, hisobot sanasidan keyingi 12 oy davomida sotishga mo‘ljallangan 
mablag‘lar kiritiladi. Uchinchi turiga esa foydalanishda hech qanday cheklovlarga ega bo‘lmagan pul mablag‘lari 
va ularning ekvivalentlari mansub hisoblanadi.

Pul mablag‘lari joriy aktivlar tarkibida katta ulushni egallovchi yuqori likvidli aktiv bo‘lib, biznes faoliyatining 
uzluksizligini ta’minlovchi asosiy vosita sifatida namoyon bo‘ladi. Hozirgi kunda pul mablag‘larining holati va 
harakatiga oid sifatli hamda obyektiv axborotlarni shakllantirishda ularning hisobi va hisobotini buxgalteriya 
hisobi milliy hamda xalqaro standartlari talablariga muvofiqlashtirish muhim аhamiyat kasb etmoqda. Pul 
mablag‘lari hisobining asosiy masalalari sifatida ularning tavsifi, tarkibi, hisobga olish usullari va hisobotini 
takomillashtirish masalalari e’tirof etiladi.

9-son BHMS “Pul oqimi to‘g‘risidagi hisobot” milliy standartida pul mablag‘lari, pul ekvivalentlari va pul 
oqimlari tushunchalariga quyidagicha ta’rif berilgan: “Pul mablag‘lari — kassadagi naqd pul va talab qilib 
olinadigan depozitlar, shuningdek bankning hisob-kitob, valyuta va boshqa schotlaridagi mablag‘lardir. Pul 
ekvivalentlari — ma’lum pul mablag‘iga tez va oson almashtiriladigan hamda qiymatidagi o‘zgarishlar riski 
past bo‘lgan qisqa muddatli, yuqori likvidli investitsiyalardir. Pul oqimlari esa pul mablag‘lari hamda ularning 
ekvivalentlari tushumi va chiqimidan iborat.”

7-son MHXSning 6-paragrafida ham mazkur atamalarga izoh berilgan bo‘lib, unga ko‘ra pul mablag‘lari 
kompaniyaning kassasi va joriy schotlaridagi pullardan tashkil topadi. Pul mablag‘lari ekvivalentlari esa qisqa 
muddatli, oldindan ma’lum bo‘lgan summadagi pul mablag‘lariga tez aylantiriladigan hamda qiymati o‘zgarishi 
bilan bog‘liq risk darajasi past bo‘lgan yuqori likvidli qo‘yilmalardan iboratdir.

Yuqoridagi ta’riflarni tahlil qilish asosida xulosa qilish mumkinki, pul mablag‘lariga nisbatan yagona 
yondashuv mavjud emas. Biroq barcha ta’riflarda pul mablag‘lari deganda kassadagi naqd pullar hamda 
bankdagi depozit schotlaridagi mablag‘lar tushunilishi ta’kidlangan6. Ayrim ta’riflarda esa pul mablag‘larining 
eng muhim xususiyatlari sifatida ularning hech qanday cheklovlarsiz foydalanilishi, yuqori likvidli aktiv ekanligi, 
moliyaviy aktivlar tarkibiga kirishi hamda tovarlar, ishlar va xizmatlar uchun universal to‘lov vositasi sifatida amal 
qilishi qayd etilgan. Mazkur ijobiy jihatlarni umumlashtirgan holda pul mablag‘lariga quyidagi mualliflik ta’rifini 
berish mumkin: “Pul mablag‘lari — moliyaviy aktiv sifatida e’tirof etiladigan, yuqori likvidlilik xususiyatiga ega 
bo‘lgan joriy aktivlar bo‘lib, tovarlar, ishlar, xizmatlar va boshqa majburiyatlar bo‘yicha hech qanday to‘siqlarsiz 
to‘lov vositasi vazifasini bajaruvchi naqd pullar, talab qilib olinadigan depozit schotlari, bankning hisob-kitob, 
valyuta va boshqa schotlaridagi mablag‘lar, shuningdek cheklar va pul orderlari kabi depozitsiz instrumentlarni 
o‘z ichiga oladi.”

21-son BHMSda pul mablag‘lari ularning joylashgan o‘rniga qarab quyidagicha tasniflangan: kassadagi pul 
mablag‘lari, hisob-kitob schotidagi pul mablag‘lari, chet el valyutasidagi schotlardagi pul mablag‘lari, bankdagi 
maxsus schotlardagi pul mablag‘lari, pul ekvivalentlari hamda yo‘ldagi pul mablag‘lari. Ushbu yondashuv 
mamlakatimiz olimlari tomonidan pul mablag‘lari va ularning ekvivalentlari mohiyatini ochib berishda muhim 
ilmiy asos bo‘lib xizmat qiladi. Shu bilan birga, ularni klassifikatsiyalash belgilari va tarkibiy qismlarini yanada 
tizimlashtirish zarurati mavjud.

Xalqaro amaliyotda pul mablag‘lari va ularning ekvivalentlariga ta’rif berishdan ko‘ra, ularning tarkibiy 
qismlarini aniqlashtirishga ko‘proq e’tibor qaratiladi. Tadqiqot natijalari asosida xorijiy va milliy tajribalarni 
umumlashtirib, pul mablag‘lari hamda ularning ekvivalentlarini quyidagi belgilar asosida tizimlashtirish maqsadga 
muvofiq deb hisoblanadi. Pul mablag‘larining tarkibiy elementlariga ko‘ra: bankdagi depozit schotlari qoldiqlari, 
naqd kupyuralar va tangalar, cheklar, plastik kartochkalardagi mablag‘lar, bank draftlari, pul orderlari hamda 
depozit sertifikatlari ajratiladi. Ularning joylashgan o‘rniga ko‘ra korxona bosh kassasi, operatsion kassalar, 
bankdagi hisob-kitob schotlari va yo‘ldagi pul mablag‘lari farqlanadi. Hududiy joylashuviga ko‘ra mamlakat 
ichkarisidagi va mamlakat tashqarisidagi pul mablag‘lari ajratiladi. Valyuta turiga ko‘ra esa milliy valyutadagi 
hamda chet el valyutasidagi pul mablag‘lari tasniflanadi.

Mazkur tasnifga muvofiq yo‘ldagi pul mablag‘larini bankdagi pul mablag‘lari tarkibida hisobga olish 
maqsadga muvofiq hisoblanadi. Chunki hozirgi davrda inkassatsiya tizimining takomillashuvi, hujjatlarga 
kompyuter texnologiyalari asosida ishlov berilishi hamda texnologik jarayonlarning tezlashuvi natijasida pul 
mablag‘larining asosiy schotlarga yetib borish muddati sezilarli darajada qisqarmoqda. Bundan tashqari, pul 
mablag‘lari inkassatorlarga topshirilgandan keyin ular bo‘yicha javobgarlik bank zimmasiga o‘tishi amaliy 
jihatdan muhim hisoblanadi.

Shuningdek, pul mablag‘larini moddiy va nomoddiy shakliga ko‘ra ham tasniflash mumkin. Bunda naqd 
pullar moddiy shakldagi mablag‘lar sifatida, elektron pullar esa nomoddiy shakldagi mablag‘lar sifatida e’tirof 
etiladi. Elektron pullar kredit muassasalari tomonidan chiqariladigan, kompyuter xotirasida ma’lumot ko‘rinishida 
saqlanadigan va to‘lov hamda muomala vositasi funksiyalarini bajaruvchi zamonaviy moliyaviy instrumentlar 
hisoblanadi. Ular raqamli iqtisodiyot sharoitida pul muomalasining samaradorligini oshirishga xizmat qilmoqda.

6	  Tadqiqotlar asosida muallif ta’rifi.

X U L O S A  V A  T A K L I F L A R
Ushbu tasnifga muvofiq yo‘ldagi pul mablag‘larini bankdagi pul mablag‘lari tarkibida hisobga olish maqsadga 

muvofiq hisoblanadi. Chunki hozirgi kunda pul mablag‘larini inkassatsiya qilish tartibining takomillashuvi, 
hujjatlarga ishlov berish jarayonlarining kompyuterlashtirilishi hamda texnologik jarayonlarning jadallashuvi 
yo‘ldagi pul mablag‘larining asosiy schotlarga yetib borish muddatini sezilarli darajada qisqartirmoqda. Bundan 
tashqari, pul mablag‘lari inkassatorlarga topshirilgandan so‘ng ular bo‘yicha javobgarlikning bank zimmasiga 
o‘tishi hisob-kitob jarayonlarining ishonchliligi va samaradorligini yanada oshirishga xizmat qiladi.

Xulosa qilib aytganda, pul mablag‘lariga berilgan ta’rif xalqaro standartlar talablariga mos keladi. Pul 
mablag‘lari tasnifini takomillashtirish bo‘yicha ilgari surilgan takliflar esa pul mablag‘lari hisobini xalqaro 
standartlarga muvofiqlashtirish, buxgalteriya hisobi axborotlarining sifati va shaffofligini oshirish hamda 
moliyaviy hisobotlarning ishonchliligini ta’minlashda muhim ahamiyat kasb etadi.

